
Crynodeb Gweithredol 

[bookmark: _Toc65155772]Mae’n bleser gennym gyhoeddi ein Hadroddiad Cydraddoldeb Blynyddol sy’n ymdrin â’r cyfnod adrodd rhwng 1 Ebrill 2020 a 31 Mawrth 2021. 

Mae’r adroddiad hwn yn tynnu sylw at ein llwyddiannau allweddol, ar draws ein swyddogaethau, i hyrwyddo cydraddoldeb ymhellach; sut rydym yn gweithio gyda’n gilydd i gyflawni ein dyletswyddau cyffredinol a phenodol fel y’u diffinnir yn nyletswydd cydraddoldeb y sector cyhoeddus (2011) a dadansoddiad o'r wybodaeth am gydraddoldeb a hyfforddiant sydd gennym am ein staff.

[bookmark: _Hlk97017489]Rydym yn cydnabod, drwy ddadansoddi data ein gweithlu, bod meysydd penodol i ni ganolbwyntio arnynt. Drwy ganolbwyntio ar y meysydd hyn, rydyn ni’n gobeithio gwireddu ein huchelgais o gael gweithlu sy’n adlewyrchu’r cymunedau rydyn ni’n eu cefnogi. 

Rydym wedi ymrwymo i barhau â’n dull o gydgynhyrchu a chydweithredu er mwyn datblygu ein gwaith cydraddoldeb, amrywiaeth a chynhwysiant dros y flwyddyn nesaf. Byddwn yn parhau i wreiddio cydraddoldeb yn ein cynlluniau a’n busnes bob dydd, er mwyn sicrhau ein bod yn ystyried ac yn monitro effeithiau a chanlyniadau ein gwaith yn briodol, ar bobl sy’n rhannu nodweddion gwarchodedig a’r rheini nad ydynt. 

Rydym yn cydnabod bod y cyfnod y mae’r adroddiad hwn yn ymwneud ag ef wedi arwain at newidiadau enfawr i’r ffordd y buom yn gweithio oherwydd y pandemig byd-eang. Daeth AaGIC dros nos yn sefydliad rhithiol gyda nifer fach o glinigwyr yn dychwelyd i’r rheng flaen, a’n staff yn torchi llewys i gefnogi mewn meysydd fel y rhaglen frechu, hyfforddiant, lles y gweithlu a chefnogi addysg i fyfyrwyr a hyfforddeion. Rydym yn hynod falch o sut mae ein staff wedi addasu ac wedi sicrhau bod lles staff wedi bod yn flaenllaw yn ein darpariaeth. 

Adran 1: Cyflwyniad

Croeso i'n Hadroddiad Cydraddoldeb Blynyddol sy’n ymdrin â’r cyfnod adrodd rhwng 1 Ebrill 2020 a 31 Mawrth 2021. 

Mae’r adroddiad hwn yn tynnu sylw at ein hymrwymiad i fod yn gyflogwr cynhwysol, lansiad ein Cynllun Cydraddoldeb Strategol cyntaf, ein llwyddiannau allweddol o ran gwreiddio a mynd i’r afael â chydraddoldeb ar draws ein swyddogaethau ac, yn olaf, mae’n darparu dadansoddiad o ddata ein gweithlu (Atodiad 1).
[bookmark: _Toc65155773]Adran 2: Ein Dyletswyddau Cyfreithiol

O dan Ddyletswydd Gyffredinol Cydraddoldeb y Sector Cyhoeddus, rhaid i gyrff cyhoeddus: 
· Ddileu gwahaniaethu, aflonyddu, erledigaeth ac unrhyw ymddygiad arall sydd wedi’i wahardd gan y Ddeddf neu oddi tani
· Datblygu cyfle cyfartal rhwng pobl sy’n rhannu nodweddion gwarchodedig perthnasol a’r rheini nad ydynt yn eu rhannu
· Meithrin perthynas dda rhwng pobl sy’n rhannu nodweddion gwarchodedig perthnasol a’r rheini nad ydynt yn eu rhannu.
Ac rhoi sylw dyledus i hyrwyddo cydraddoldeb drwy: 
· Ddileu neu leihau’r anfanteision mae pobl yn eu dioddef oherwydd eu nodweddion gwarchodedig;
· Cymryd camau i ddiwallu anghenion pobl o grwpiau gwarchodedig pan fo’u hanghenion yn wahanol i anghenion pobl eraill. 
· Annog pobl â nodweddion gwarchodedig i gymryd rhan mewn bywyd cyhoeddus neu mewn gweithgareddau eraill ble mae eu cyfranogiad yn anghymesur o isel.
Nodweddion Gwarchodedig o dan Ddeddf Cydraddoldeb 2010:  

	· Oed
	· Beichiogrwydd a mamolaeth
	· Hil

	· Anabledd
	· Priodas a phartneriaeth sifil 
	· Rhyw

	· Ailbennu Rhywedd
	· Crefydd neu gred
	· Cyfeiriadedd Rhywiol



Yn ogystal â’r ddyletswydd gyffredinol, rhaid i ni fodloni’r dyletswyddau penodol, sydd wedi’u nodi yn Neddf Cydraddoldeb 2010 (Dyletswyddau Statudol), a Rheoliadau (Cymru) 2011. 

Daeth y dyletswyddau hyn i rym yng Nghymru ar 6 Ebrill 2011 ac maent yn cynnwys:
· datblygu Cynlluniau Cydraddoldeb Strategol pedair blynedd; 
· cynnwys ac ymgysylltu â rhanddeiliaid gan gynnwys y cyhoedd wrth ddatblygu cynlluniau, polisïau a llunio gwasanaethau;
· cynnal asesiadau priodol o’r effaith ar gydraddoldeb;
· casglu a chyhoeddi gwybodaeth am gydraddoldeb, cyflogaeth a gwahaniaethau mewn cyflog;
· hyrwyddo hyfforddiant staff sy’n seiliedig ar gydraddoldeb;
· ystyried cydraddoldeb wrth brynu gwasanaethau a chytuno ar gontractau;
· cyhoeddi ein Hadroddiad Cydraddoldeb Blynyddol;
· adolygu ein cynlluniau ac amcanion cydraddoldeb i sicrhau eu bod yn gyfredol;
· sicrhau bod pobl yn gallu cael gafael ar y wybodaeth a ddarparwn.  
[bookmark: _Toc65155774]Adran 3: Ein Diwylliant, ein Gwerthoedd a’n Hymddygiad 

A ninnau’n sefydliad sy’n canolbwyntio ar y gweithlu, mae ein diwylliant a’n ffordd o wneud busnes yn bwysig iawn i ni. Ein huchelgais o hyd yw bod yn gyflogwyr gwych ac yn lle ardderchog i weithio ynddo, gan gydnabod bod ein gweithlu nid yn unig wedi’u rhannu ar draws Cymru ond wedi cofleidio trefniadau gweithio gartref yn llwyddiannus yn sgil y pandemig. 

Rydym yn parhau i ddatblygu ein harferion pobl, cynhwysiant a datblygu sefydliadol i’n galluogi i wireddu ein huchelgais. Mae’n hollbwysig bod gennym weithlu cynaliadwy, ymroddedig sy’n llawn cymhelliant ac yn gymwys, yn hyderus ac yn meddu ar y capasiti priodol i’n helpu i gyflawni ein blaenoriaethau. Rydym yn awyddus i gefnogi datblygiad ein staff presennol yn ogystal â bod yn atyniadol i staff newydd wrth i’n sefydliad barhau i aeddfedu. I gyd-fynd â’n nod o fod yn gyflogwr o esiampl, rydym am i’n gweithlu ni fod yn hapus, yn iach ac yn ymroddedig, ac rydym yn hyrwyddo lles, cydraddoldeb, amrywiaeth, cynhwysiant a dwyieithrwydd yn AaGIC, yn unol â’r Strategaeth Gweithlu ar gyfer Iechyd a Gofal Cymdeithasol. 

Cyn sefydlu’r sefydliad newydd roeddem wedi creu Fframwaith Gwerthoedd ac Ymddygiad. Datblygwyd hwn gan ein staff a ddaeth ynghyd fel tîm i ffurfio AaGIC ac mae’n cynnwys y gwerthoedd canlynol:

Byddwn yn parhau i wreiddio’r gwerthoedd a’r ymddygiadau yn ein polisïau, ein harferion a’n prosesau, ac yn manteisio ar bob cyfle i fod yn esiampl o’r gwaith cenedlaethol rydym yn ei arwain mewn cysylltiad ag arweinyddiaeth dosturiol a chydweithredol. 

[bookmark: _Toc65155775]Mae Atodiad 1 yn cynnwys dadansoddiad o ddata cydraddoldeb ein gweithlu ac yn dangos sut rydym yn gweithio tuag at gyflawni ein dyletswyddau cyffredinol a phenodol fel y’u diffinnir yn nyletswydd cydraddoldeb y sector cyhoeddus (2011). Mae’n crynhoi’r data cydraddoldeb, cyflogaeth a hyfforddiant (gwybodaeth) sydd gennym am staff, ar gyfer y cyfnod rhwng 1 Ebrill 2020 a 31 Mawrth 2021. 
Adran 4: Ein Hymrwymiad

Mae AaGIC wedi ymrwymo i gael gwared ar wahaniaethu a hyrwyddo amrywiaeth a chynhwysiant drwy gyfleoedd cyfartal ac ym mhopeth a wnawn. Rydym wedi parhau i wreiddio ein hagenda amrywiaeth, cydraddoldeb a chynhwysiant sy’n cael ei llywio gan arweinyddiaeth gref, cyd-gynhyrchu, cydweithredu ac ymgysylltiad uniongyrchol â’r rhai y mae ein penderfyniadau’n effeithio arnynt. 

Bydd AaGIC yn sicrhau cyfle cyfartal a mynediad i bawb drwy adeiladu ar sylfaen Deddfwriaeth Cydraddoldeb a Hawliau Dynol ac yn ymdrechu nid yn unig i gydymffurfio â gofynion cyfreithiol, ond hefyd i ddefnyddio’r rhain i sicrhau bod y sefydliad yn dangos arfer gorau. Mae AaGIC yn cydnabod bod ein gallu i recriwtio a chadw’r bobl orau yn dibynnu ar greu diwylliant cadarnhaol, tosturiol a chynhwysol.

Mae AaGIC yn gwerthfawrogi amrywiaeth ac yn cydnabod bod y sefydliad yn cael ei wella’n fawr gan yr amrywiaeth eang o gefndiroedd, profiadau, safbwyntiau, credoau a diwylliannau sy’n cael eu cynrychioli yn ei weithlu. Ei nod yw croesawu amrywiaeth a chydnabod yn falch bod amrywiaeth a gwahaniaeth yn rhan annatod o les a datblygiad AaGIC yn y dyfodol. 
[bookmark: _Toc65155776]Adran 5: Ein Hamcanion Cydraddoldeb a Hawliau Dynol:

Ym mis Hydref 2020, cyhoeddodd AaGIC ei Gynllun Cydraddoldeb Strategol cyntaf gan ddefnyddio adborth o broses ymgynghori ac ymgysylltu gadarn.  Mae’r Cynllun Cydraddoldeb Strategol yn nodi ein cyfeiriad ar gyfer y pedair blynedd nesaf, gan egluro sut byddwn yn gweithio i hyrwyddo cydraddoldeb, dileu gwahaniaethu a meithrin cysylltiadau da rhwng y rheini sy’n rhannu nodwedd warchodedig a’r rheini nad ydynt.  Mae amcanion allweddol y cynllun yn cynnwys: 

· cynyddu amrywiaeth a chynhwysiant y gweithlu, 
· mynd i’r afael â bylchau cyflog, 
· ymgysylltu â’r gymuned leol 
· sicrhau bod cydraddoldeb wedi’i wreiddio yn y broses gaffael/comisiynu a’i fod yn cael ei reoli drwy gydol y broses gyflawni; a 
· sicrhau bod y gwasanaeth a ddarperir yn adlewyrchu anghenion unigolion 

Roedd lansio’r Cynllun hwn hefyd yn datgan yn ffurfiol ein hymrwymiad i fod yn rhan o Bartneriaeth Cydraddoldeb Cyrff Cyhoeddus gyntaf Cymru. Mae’r grŵp hwn o 11 sefydliad sector cyhoeddus wedi dod ynghyd i rannu adnoddau, gwybodaeth ac arbenigedd er mwyn hyrwyddo cydraddoldeb ar draws pob maes. Drwy’r dull cyfunol hwn mae’r Bartneriaeth yn gweithio i ateb yr heriau a nodir yn yr adroddiad A yw Cymru’n Decach? gan adlewyrchu egwyddorion Deddf Llesiant Cenedlaethau’r Dyfodol (Cymru). 

Mae AaGIC wedi bod yn ymgysylltu’n llawn â’r gwaith o ddatblygu Cynllun Gweithredu Cydraddoldeb Hiliol Llywodraeth Cymru. Mae Cyfarwyddwr Meddygol AaGIC yn aelod o Bwyllgor Llywio Cynllun Gweithredu Cydraddoldeb Hiliol y Prif Weinidog, sydd wedi arwain y gwaith hwn. 
[bookmark: _Toc65155777]Adran 6: Sut rydym yn monitro ein cynnydd

Mae cynnydd o ran cyflawni ein nodau cydraddoldeb yn cael ei fonitro drwy ein mecanweithiau llywodraethu ac adrodd sy’n gysylltiedig ag Amcan Strategol 5.4 ein Cynllun Tymor Canolig (IMTP):  Gweithredu a gwreiddio Cynllun Cydraddoldeb Strategol AaGIC a pharhau i weithio mewn partneriaeth ar draws y sector cyhoeddus.  Rydym hefyd yn adrodd ar gynnydd yn erbyn camau gweithredu ein Cynllun Cydraddoldeb Strategol, ac rydym yn gwneud hynny drwy ein Tîm Gweithredol a’n Bwrdd.  
[bookmark: _Toc65155778]Adran 7: Pwy ydym ni?

Mae AaGIC yn sefydliad unigryw yn GIG Cymru. Cafodd ei sefydlu fel Awdurdod Iechyd Arbennig sy’n chwarae rôl arweiniol yn addysgu, hyfforddi, datblygu a siapio’r gweithlu gofal iechyd yng Nghymru. Rydym yma i wneud gwahaniaeth go iawn i gleifion, i wella profiadau hyfforddeion a myfyrwyr, ac i wella lles a photensial gweithlu’r GIG. 

Ein gweledigaeth yw “Trawsnewid y gweithlu ar gyfer Cymru iachach” a ddatblygwyd drwy ymgysylltu â staff, rhanddeiliaid a phartneriaid. 
[bookmark: _Toc65155779]Adran 8: Pam ein bod ni yma?

Pwrpas AaGIC yw integreiddio a meithrin arbenigedd a gallu wrth gynllunio, datblygu, siapio a chefnogi’r gweithlu iechyd - gan sicrhau bod gennym y staff cywir, gyda’r sgiliau priodol, i ddarparu iechyd a gofal o’r radd flaenaf i bobl Cymru. Roedd cyhoeddi Cymru Iachach cyn ein sefydlu yn atgyfnerthu’r angen am ddull mwy strategol a chynaliadwy mewn cysylltiad â’r gweithlu iechyd a gofal cymdeithasol. 

Mae ein rôl addysgu a hyfforddi yn gwneud cyfraniad sylfaenol i weithredu Deddf Llesiant Cenedlaethau’r Dyfodol (Cymru) 2015 a’r pum ffordd o weithio. Credwn fod hyn yn rhan o’n pwrpas craidd, gan greu’r amodau ar gyfer gweithlu cynaliadwy i’r dyfodol ac ehangu mynediad at yrfaoedd a chyfleoedd ym maes iechyd. Yn ogystal â hynny, ymgysylltu â phartneriaid a rhanddeiliaid i siapio cyfleoedd addysg a hyfforddiant, gan eu gwneud yn fwy hygyrch dim ots beth yw eich cefndir na ble rydych yn byw. 
[bookmark: _Toc65155780]Adran 9: Beth rydym yn ei wneud – ein swyddogaethau 

Rydym yn cyflawni amrywiaeth eang o swyddogaethau, fel yr amlinellir isod. Gyda’i gilydd maen nhw’n ein helpu i wireddu a chyflawni ein gweledigaeth a’n pwrpas. 

[image: Books with solid fill]Comisiynu a darparu addysg: Rydym yn cynllunio, comisiynu a darparu addysg a hyfforddiant ar gyfer amrywiaeth eang o grwpiau gweithwyr iechyd proffesiynol, ac yn ymgorffori’r Deoniaethau Meddygol, Fferyllol a Deintyddol. Mae hyn yn cynnwys gweithgareddau israddedig, ôl-raddedig a datblygiad proffesiynol parhaus. Ar hyn y mae rhan fwyaf o’n cyllideb yn cael ei wario a drwy’r dull comisiynu mae AaGIC yn sicrhau gwerth a chanlyniadau cynaliadwy ar gyfer system y GIG, ac yn hyrwyddo cydraddoldeb, amrywiaeth, cynhwysiant, a defnyddio’r Gymraeg. 

[image: Board Of Directors with solid fill]Rheoli Ansawdd: Rydym yn rheoli ansawdd y ddarpariaeth addysg a hyfforddiant, gan sicrhau ei bod yn cyrraedd y safonau gofynnol. Gwneir gwelliannau lle bo angen. Mae hyn yn cynnwys cefnogi addysgwyr, hyfforddwyr, hyfforddeion a myfyrwyr, a gweithio’n agos gyda darparwyr addysg, sefydliadau’r GIG a rheoleiddwyr. Mae gennym rôl benodol yn cefnogi’r Cyngor Meddygol Cyffredinol mewn cysylltiad ag ansawdd addysg feddygol i raddedigion. 

[image: Open hand with solid fill]Cefnogi Gwaith Rheoleiddio: Rydym yn chwarae rôl allweddol yn cynrychioli Cymru wrth gysylltu â rheoleiddwyr, gan weithio o fewn y fframwaith polisi a sefydlwyd gan Lywodraeth Cymru. Rydym yn cyflawni rolau cymorth rheoleiddiol penodol hefyd, a hynny’n annibynnol ar Lywodraeth Cymru. 

[image: Online meeting with solid fill]Gwybodaeth am y Gweithlu: Rydym yn cael ein hystyried yn un o’r prif ffynonellau ar gyfer gwybodaeth am weithlu iechyd Cymru. Rydym yn darparu gwybodaeth a mewnwelediad dadansoddol i gefnogi’r gwaith o ddatblygu siâp y gweithlu ar hyn o bryd ac yn y dyfodol ac rydym yn gweithredu fel corff canolog i ganfod a dadansoddi ffynonellau gwybodaeth o Gymru, y DU a thramor.

[image: Train Tracks with solid fill]Strategaeth a Chynllunio ar gyfer y Gweithlu:  Rydym yn darparu arweinyddiaeth strategol ar gyfer cynllunio’r gweithlu, gan weithio gydag Ymddiriedolaethau a Byrddau Iechyd, Gofal Cymdeithasol Cymru a Llywodraeth Cymru i gynhyrchu strategaeth ar gyfer y dyfodol er mwyn gweddnewid y gweithlu i ddarparu modelau iechyd a gofal cymdeithasol newydd ar gyfer darparu gwasanaethau. Yn ogystal â hynny, drwy’r broses hon rydym yn nodi ac yn datblygu modelau newydd ar gyfer y gweithlu, sy’n ofynnol yn y GIG ac yn meithrin cydraddoldeb, gan gynnwys gweithlu dwyieithog.  

[image: Excellent with solid fill]Datblygu arweinyddiaeth a chynllunio olyniaeth Rydym yn arwain ac yn datblygu’r cyfeiriad strategol ar gyfer arweinyddiaeth dosturiol ac ar y cyd ar bob lefel, rheoli talent a chynllunio olyniaeth ar gyfer GIG Cymru. 
[image: Route (Two Pins With A Path) with solid fill]Gyrfaoedd ac ehangu mynediad: rydym yn darparu’r cyfeiriad strategol ar gyfer hyrwyddo gyrfaoedd iechyd a’r agenda ehangu mynediad, gyda ffocws clir ar agor mynediad i’r holl bobl yn ein cymunedau sydd â sgiliau a phrofiad gwerthfawr sydd wedi’u tangynrychioli yn ein gweithlu ar hyn o bryd. 

[image: Badge Tick with solid fill]Gweddnewid a Gwella’r Gweithlu: rydym yn darparu cymorth strategol ac ymarferol ar gyfer gweddnewid a gwella’r gweithlu, gan gynnwys datblygu sgiliau, dylunio rolau, datblygiad proffesiynol parhaus a datblygu llwybrau gyrfa. Mae’r gwaith hwn yn cysylltu’n agos â datblygu modelau gweithlu newydd i fod yn sail i ddatblygiadau strategol yn y GIG, gan gynnwys y Rhaglen Strategol ar gyfer Gofal Sylfaenol, Gweithio Gyda’n Gilydd dros Iechyd Meddwl, rhaglenni cenedlaethol a’r rhaglenni strategol sy’n cael eu harwain gan Gydweithrediaeth GIG Cymru. Yn ystod 2020 daethom yn gyfrifol am nifer o feysydd newydd hefyd – gan gynnwys Deddf Lefelau Staff Nyrsio (Cymru) 2016 a’r goblygiadau i’r gweithlu sy’n codi o’r Fframwaith Gweithwyr Proffesiynol Perthynol i Iechyd a Gwyddor Gofal Iechyd. 

[image: Handshake with solid fill]Cymorth proffesiynol i’r gweithlu a datblygu sefydliadol (OD): Mae gennym swyddogaeth glir i gefnogi datblygiad proffesiwn y gweithlu a datblygu sefydliadol yng Nghymru. 
[bookmark: _Toc65155781]Adran 10: Prif Lwyddiannau yn 2020-21

Mae’r tudalennau canlynol yn rhoi trosolwg o rai o’n cyflawniadau allweddol yn 2020-21 mewn perthynas â’n swyddogaethau craidd o ran addysg a hyfforddiant, y gweithlu a ni fel sefydliad. 

[image: ]Cafodd yr Athro Pushpinder Mangat ei gydnabod gan Gymdeithas Prydain ar gyfer Meddygon o Dras Indiaidd (BAPIO) yn ystod eu Cynhadledd Flynyddol a gynhaliwyd ym mis Ionawr 2021.  Cyflwynwyd gwobr BAPIO i Push am wasanaethau i Addysg a Hyfforddiant Meddygol sy’n hybu achos yr hyfforddeion tramor, yn benodol ar gyfer tynnu sylw at eu hanghenion addysgol a hyfforddi.
Ers ei greu – mae ein gwasanaeth iechyd gwladol wedi dibynnu ar raddedigion meddygol rhyngwladol am ei lwyddiant a’i sefydlogrwydd. Amcangyfrifir bod dros 50,000 o feddygon o darddiad Indiaidd yn gwasanaethu yn ein GIG ledled y DU. Yn ystod y 1960au a’r 70au – roedd bron i 70% o feddygon teulu yng Nghymoedd Cymru yn dod o India – a heddiw mae bron i draean yr holl ymgynghorwyr ysbyty yng Nghymru yn dod o India.
Mae BAPIO yn sefydliad di-elw sy’n agored i bob gweithiwr gofal iechyd proffesiynol, gan hyrwyddo amrywiaeth, cydraddoldeb a chynhwysiant. Ers cael ei sefydlu yn 1996 gyda’r nod cychwynnol o gefnogi graddedigion meddygol rhyngwladol, mae BAPIO wedi tyfu o ran statws a dylanwad i ddod yn un o’r sefydliadau mwyaf o’i fath yn y wlad. Cynrychiolir BAPIO drwy nifer o adrannau sy’n cwmpasu holl ranbarthau’r DU.
“Mae BAPIO yn ddiolchgar iawn i Push am dynnu sylw at gyrhaeddiad gwahaniaethol y meddygon BAME, mater a godwyd gan BAPIO drwy achos llys yn 2014”. Mae Push wedi bod yn fodel rôl i’r meddygon BAME ac mae wedi dangos nad yw gwaith caled a gallu yn cydnabod unrhyw rwystrau.”
Addysg a Hyfforddiant

Mae comisiynu addysg a hyfforddiant ar gyfer gweithwyr iechyd proffesiynol a hyfforddeion ar ran Llywodraeth Cymru yn gyfran sylweddol o gontractio AaGIC. Myfyrwyr anfeddygol yw’r grŵp mwyaf mewn perthynas â’r comisiynau hyn. 

Un o’n prif flaenoriaethau yn ystod pandemig COVID-19 fu diogelu addysg a hyfforddiant ar gyfer ein myfyrwyr a’n hyfforddeion cymaint ag y bo modd, a lliniaru unrhyw amharu a ddigwyddodd. Mae hyn wedi ein rhoi ar dir newydd, yn enwedig yn ystod ton gyntaf y pandemig, ond diolch i’r gwaith ardderchog mewn partneriaeth â sefydliadau addysg uwch, rheoleiddwyr a chyd-weithwyr yn y GIG, rydym wedi llwyddo i gadw’r rhan fwyaf o raglenni a chyrsiau ar y trywydd iawn. 

Comisiynu Addysg

Yr ydym wedi sicrhau bod cydraddoldeb wedi’i wreiddio yn y ffordd yr ydym yn caffael ac yn comisiynu gwasanaethau addysg cyn ac ar ôl cofrestru.  Ein nod yw sicrhau bod y rhai yr ydym yn comisiynu gwasanaethau ganddynt yn adlewyrchu ein cynllun cydraddoldeb strategol, ein gwerthoedd a’n hymddygiad yn y ffordd y maent yn cynnal eu busnes. 

Cyrhaeddiad Gwahaniaethol

Mae AaGIC yn arwain y ffordd o ran mynd i’r afael â Chyrhaeddiad Gwahaniaethol yn y maes meddygol. Mae Cyrhaeddiad Gwahaniaethol yn cael ei ddiffinio gan y GMC fel y bwlch rhwng lefelau cyrhaeddiad gwahanol grwpiau o feddygon. 

Mae cau’r bwlch o ran Cyrhaeddiad Gwahaniaethol (DA) wedi cael ei nodi fel pwynt gweithredu ar gyfer addysg ôl-radd, nid yn unig gan AaGIC ond hefyd gan ein rheoleiddwyr, y GMC a’r Cyngor Deintyddol Cyffredinol. Mae’r Uned Cymorth Proffesiynol yn gweithio i dargedu’r maes hwn i liniaru effaith DA ac mae ganddi rôl arweiniol yn Neoniaeth Feddygol AaGIC i ddatblygu strategaethau a gwerthuso eu heffaith ar gyrhaeddiad gwahaniaethol. 

Mae’r strategaeth i fynd i’r afael â chyrhaeddiad gwahaniaethol wedi’i rhannu’n dri cham:

· Cam 1 – Codi ymwybyddiaeth am gyrhaeddiad gwahaniaethol ac addysgu’r gweithlu
· Cam 2 – Rhoi cymorth wedi’i dargedu ar waith ar gyfer meddygon sydd mewn perygl
· Cam 3 – Gwerthuso effaith y cymorth wedi’i dargedu a’i fireinio

Mae nifer yr hyfforddeion yng Nghymru wedi cynyddu dros y blynyddoedd diwethaf i ddiwallu anghenion GIG Cymru.
Cydnabyddir effaith cyrhaeddiad gwahaniaethol ac y gall yr effaith ar iechyd a lles gael ei sbarduno gan amrywiaeth o ffactorau fel:
· Pryder am arholiadau / methiant
· Colli hyder
· Straen / Gorweithio
· Ymdeimlad o ddiymadferthedd
· Ofn methu
· Goblygiadau ariannol
· Effaith ar berthnasoedd – gwaith a chartref
Gall yr holl ffactorau hyn effeithio ar ansawdd gofal cleifion a diogelwch cleifion o bosibl.
Mae’r PSU yn cefnogi gwaith Bwrdd Rhaglen Cyrhaeddiad Gwahaniaethol AaGIC, er mwyn rhoi diwylliant hyfforddi teg ar waith i bawb drwy ddylunio a darparu gweithdai o dan y pennawd ‘Datblygu Gweithlu Amrywiol ar gyfer Grwpiau Cleifion Amrywiol’, yn ogystal â chefnogi grwpiau ac unigolion â’u hanghenion. 

I yrru’r agenda, mae PSU wedi darparu 88 o weithdai i 1466 o hyfforddeion a hyfforddwyr yng Nghymru yn ystod y flwyddyn ddiwethaf, gan gynnwys DA, Hyfforddiant Gwylwyr Gweithredol, Gwarineb yn y Gweithle. Paratoi ar gyfer Arholiadau, Hyfforddiant Mentora, Lleihau Ffenomenon Ymhonnwr, Cynnal Sgyrsiau Hollbwysig a Rhagfarn Ddiarwybod Mae’r gweithdai hyn yn agored i hyfforddeion, hyfforddwyr, goruchwylwyr clinigol, meddygon nad ydynt ar raddfa hyfforddiant, fferyllwyr a deintyddion.

Gofynnwyd i Benaethiaid Ysgolion Arbenigol ddatblygu strategaeth i ganfod y rhai sydd yn wynebu’r risg fwyaf o ran cyrhaeddiad gwahaniaethol ar wahanol gamau yn eu hyfforddiant a darparu cymorth ychwanegol lle bo angen. Mae hyn yn cynnwys adnabod y rheini sydd yn wynebu risg o ran cyrhaeddiad gwahaniaethol cyn i’r hyfforddiant ddechrau, er enghraifft o sgoriau recriwtio isel a heb lawer o brofiad blaenorol yn y DU. Yn ogystal, dylai’r broses o adnabod y rhai sydd mewn perygl barhau drwy adolygiadau rheolaidd yn ystod y rhaglen hyfforddi (sef o leiaf unwaith y flwyddyn yng nghyfarfod y Goruchwylydd Addysg). Mae ymyriadau cynnar wedi cael eu hannog yn gryf, gan y gobeithir y bydd hyfforddeion sy’n cael cymorth ychwanegol yn gynharach yn yr hyfforddiant yn cael canlyniadau mwy llwyddiannus na’r rheini lle mae cymorth yn cael ei roi ar waith dim ond pan fydd targedau perfformiad rhaglenni hyfforddi allweddol yn cael eu methu. 

Mae’r maes gwaith hwn yn cysylltu’n uniongyrchol ag agenda Cynllun Gweithredu Cydraddoldeb Hiliol Llywodraeth Cymru ac mae’n helpu i ddatblygu nodau, camau gweithredu a chanlyniadau pendant ar gyfer sicrhau cydraddoldeb mewn gofal iechyd ac addysg ôl-radd yng Nghymru.
[bookmark: _Hlk66812389]Cymorth i fyfyrwyr a hyfforddeion fferylliaeth

Rydyn ni hefyd wedi darparu cymorth i fyfyrwyr a hyfforddeion fferylliaeth drwy ein deoniaeth fferylliaeth ac rydyn ni wedi gweithredu ar ein hymrwymiad i gymryd camau i fynd i’r afael â materion hygyrchedd posibl mewn digwyddiadau DPP gyda chwestiynau penodol ynghylch hygyrchedd.  Hyd yma, ni chodwyd unrhyw faterion.

Er ein bod wedi lleihau digwyddiadau wyneb yn wyneb yn ystod y cyfnod adrodd oherwydd y pandemig, roeddem wedi sicrhau bod yr holl hyfforddiant yn bodloni gofynion hygyrchedd. 

Fel rhan o ddarpariaeth y rhaglen, bydd AaGIC yn gweithredu cytundeb Dysgu teirochrog i gyflogwyr a dysgwyr fferylliaeth Sylfaen Ôl-gofrestru ei lofnodi. Mae gan y cytundeb hwn adran benodol – Cydraddoldeb a Pheidio â Gwahaniaethu y mae’n rhaid i bob parti lynu wrthi.  Bydd hyn yn ychwanegol at y polisïau Addysg a Datblygu yn eu sefydliadau eu hunain. 

[bookmark: _Hlk98147763]Rhaid i’r holl staff fferylliaeth gymunedol sy’n cynnig unrhyw wasanaethau ychwanegol i’r cyhoedd gwblhau proses achredu, gyda Chydraddoldeb yn un maes sy’n cael sylw.   Yn ystod y flwyddyn, cwblhaodd 289 o ddysgwyr fferylliaeth ychwanegol y pecyn hwn, gan wneud cyfanswm o 2554 o’r gweithlu presennol sydd wedi cwblhau hyfforddiant codi ymwybyddiaeth am gydraddoldeb.

Fe wnaethom ailwampio ein rhaglen Cyflwyniad i Addysg a Hyfforddiant yn 2020-21, sy’n cynnwys pecyn e-Ddysgu sy’n cynnwys adran ar gydraddoldeb ac amrywiaeth ac sy’n cynnwys rhai gweithgareddau yn y sesiynau byw ar ragfarn ddiarwybod a thybiaethau, yn ogystal ag addasiadau i ddysgu er mwyn gwella hygyrchedd.  Rydym wedi hyfforddi 2 garfan o 15 o bobl hyd yma.    
 
Mae ein pecyn e-Ddysgu ffrindiau dementia, a ddatblygwyd gennym gyda Chyfeillion Dementia i alluogi pobl i ennill y bathodyn hwn, wedi cael ei ddefnyddio yn y cwrs technegwyr fferyllol cyn cofrestru, yn ogystal â bod yn agored i’r proffesiwn fferylliaeth ehangach ei gwblhau.   Yn ystod y flwyddyn, cwblhaodd 143 o aelodau staff ychwanegol y pecyn hwn, gan wneud cyfanswm o 240 o’r gweithlu presennol sydd wedi cwblhau'r hyfforddiant hwn. Mae’r pecyn hwn ar gael yn Gymraeg ac yn Saesneg.   

Cefnogaeth i Feddygon Teulu 

Mae’r Uned Cymorth Ailddilysu (RSU) yn darparu digwyddiadau ac adnoddau CPD ar-lein o ansawdd uchel i gefnogi anghenion gweithlu GIG Cymru. Yn 2020-21 datblygwyd a chyhoeddwyd e-adnoddau a modiwlau DPP ar iechyd trawsryweddol ac amrywiaeth y rhywiau.  Roeddem hefyd wedi cynnal cynhadledd flynyddol rithwir Cymdeithas Arbenigwyr Hunaniaeth Rhyw Prydain (BAGIS).

Mae cyflawniadau eraill yn cynnwys:

· Gwreiddio cwestiynau sy’n ymwneud â gwahaniaethu yn y broses werthuso.
· Diweddaru fideos hyfforddiant a chymorth y System Ailddilysu Arfarnu Meddygol i fodloni gofynion hygyrchedd 
· Sicrhau bod y system adborth cleifion a chydweithwyr, gan gynnwys adnoddau cymorth, yn gwbl ddwyieithog 
· Datblygu ffurflenni adborth mewn print bras.
· Lansio ein Gwefan DPP ddwyieithog ar gyfer Meddygon Teulu
· Rhoi cyfle i feddygon teulu gwblhau eu hyfforddiant datblygiad proffesiynol parhaus drwy gyfrwng y Gymraeg 
Cefnogaeth i hyfforddeion Deintyddol

Roedd AaGIC wedi cefnogi hyfforddeion deintyddol yn ystod y pandemig gan rannu dolenni at ein holl adnoddau llesiant a hefyd y rheini a ddatblygwyd gan y Pwyllgor Deoniaid a Chyfarwyddwyr Deintyddol Ôl-raddedig (COPDEND).

Ym mis Rhagfyr 2020, comisiynodd y tîm Deintyddol gwrs a ddarparwyd gan Stonewall Cymru i 50 o weithwyr proffesiynol sy’n canolbwyntio ar ddarparu gofal iechyd cynhwysol.

Mae gan yr adran Ddeintyddol gynrychiolaeth o hyd ar Fwrdd Cyrhaeddiad Gwahaniaethol AaGIC.
Cefnogaeth i Feddygon sy’n Ceisio Lloches ac sy’n Ffoaduriaid  

[image: Medical with solid fill]Mae Grŵp Meddygon Ceiswyr Lloches a Ffoaduriaid Cymru (WARD) yn helpu gweithwyr proffesiynol meddygol sydd â chefndir fel ceiswyr lloches neu ffoaduriaid i fodloni’r cymwysterau proffesiynol sydd eu hangen i ymuno â’r GIG. Y prif amcan yw sicrhau bod meddygon sy’n ceisio lloches yng Nghymru yn cael cyfle i gael eu cofrestru gyda’r GMC, gan alluogi integreiddio a chynhwysiant yn y gymdeithas ar yr un pryd â darparu gweithlu ychwanegol ar gyfer GIG Cymru.

Mae Grŵp Meddygon Ceiswyr Lloches a Ffoaduriaid Cymru (WARD) yn cael ei reoli gan AaGIC mewn partneriaeth ag Alltudion ar Waith (DPIA). Mae’r prosiect wedi cael ei ariannu gan Lywodraeth Cynulliad Cymru ers ei sefydlu yn 2002. 

Darperir tiwtora, dysgu a chefnogaeth fugeiliol ar gyfer y Prawf Iaith Saesneg Rhyngwladol (IELT) yn Alltudion ar Waith. Mae Uned Cymorth Proffesiynol AaGIC yn cysylltu ag Alltudion ar Waith, gan reoli’r prosiect a darparu cymorth proffesiynol i aelodau WARD sy’n barod i weithio er mwyn gallu dychwelyd yn raddol i waith y GIG a sicrhau llwyddiant parhaus drwy’r lleoliad chwe mis ychwanegol Mae’n hollbwysig cysylltu ag elusen Alltudion ar Waith gan fod y bartneriaeth yn hwyluso mynediad at y cymunedau o ffoaduriaid a cheiswyr lloches er mwyn codi ymwybyddiaeth o’r cyfleoedd sydd ar gael.

Ers ei sefydlu hyd at fis Mawrth 2021, mae 247 o weithwyr gofal iechyd proffesiynol sy’n geiswyr lloches a ffoaduriaid (211 o feddygon, 16 o ddeintyddion, 12 o weithwyr gofal iechyd proffesiynol eraill, wedi elwa o’r rhaglen).
Y gweithlu 

Strategaeth a Chynllunio'r Gweithlu

Cafodd y strategaeth gweithlu deng mlynedd ar gyfer iechyd a gofal cymdeithasol ei chyhoeddi gan AaGIC a Gofal Cymdeithasol Cymru ym mis Hydref 2020. Mae’r ddogfen yn cynrychioli penllanw bron i flwyddyn o waith datblygu gan AaGIC a Gofal Cymdeithasol Cymru mewn partneriaeth â rhanddeiliaid allweddol. 

Mae lles y gweithlu, ansawdd, amrywiaeth, cynhwysiant a’r iaith Gymraeg oll wrth wraidd uchelgais y strategaeth i gael ‘gweithlu iechyd a gofal cymdeithasol sy’n frwdfrydig, yn ymgysylltu ac yn werthfawr, a chanddo’r gallu, yr hyder a'r cymhwysedd i ddiwallu anghenion pobl Cymru. 

Mae’r strategaeth yn nodi’r canlynol am Gymru: 
· bydd gennym weithlu sydd â’r gwerthoedd, yr ymddygiadau, y sgiliau a’r hyder i ddarparu gofal a chefnogi lles pobl mor agos i’w cartref â phosib; 
· bydd gennym weithlu sy’n cynnwys niferoedd digonol i allu darparu iechyd a gofal cymdeithasol ymatebol sy’n diwallu anghenion ei phobl; 
· bydd gennym weithlu sy’n adlewyrchu amrywiaeth y boblogaeth, yr iaith Gymraeg a hunaniaeth ddiwylliannol; 
· bydd gennym weithlu sy’n teimlo ei fod yn cael ei gynnwys ac sy’n cael ei werthfawrogi. 

Gyrfaoedd ac Ehangu Mynediad

Yn ystod y cyfnod adrodd, gwelsom waith a wnaed i ddatblygu profiad gyrfa digidol, Tregyrfa, sy’n seiliedig ar y syniad o ‘Bentref Gyrfaoedd’ rhithiol. Mae’r pentref yn adlewyrchu’r gwasanaethau iechyd a gofal sydd ar gael ledled Cymru, gyda phob adeilad yn darparu gwasanaeth penodol a’r gyrfaoedd cysylltiedig sydd ar gael. Er enghraifft, bydd y pentref yn cynnwys adeiladau a allai gynnwys optometrydd, canolfan wirfoddoli, asiantaeth gofal cartref, ysbyty gofal eilaidd, practis meddyg teulu, cartref gofal, meithrinfa, cludiant, penseiri, ystadau ayb. Bydd ymwelwyr â’r safle yn cael cyfle i ymweld â chymaint o’r adeiladau hyn ag y dymunant i gael gwybod am y rolau sydd ar gael. Buom yn gweithio gyda Gofal Cymdeithasol Cymru i sicrhau eu presenoldeb ar y safleoedd. 

Drwy weithredu fesul cam, bydd y platfformau yn cael eu defnyddio i gynnal nifer o ddigwyddiadau sydd wedi’u hanelu at wahanol gynulleidfaoedd o bob oed a chefndir.  

Mae tudalennau gwe gyrfaoedd presennol Gyrfaoedd GIG Cymru a’r hen Ddeoniaeth wedi cael eu mudo o’u safleoedd presennol ac maent ar safle newydd AaGIC. Aeth y tudalennau’n fyw ym mis Mawrth 2021, ac unwaith eto bu’r tîm yn gweithio’n agos gyda’r tîm Digidol i ddiweddaru’r tudalennau a sicrhau bod y dolenni’n gweithio. 

Byddwn yn parhau i ymgysylltu â’n cynulleidfaoedd i ddeall eu hanghenion a’u gofynion wrth lunio a datblygu adnoddau. 

Mae’r holl adnoddau a gynhyrchir yn gwbl ddwyieithog, gan gynnwys gohebiaeth e-bost i gynulleidfaoedd a rhanddeiliaid. Mae Rhwydwaith Gyrfaoedd GIG Cymru (y Rhwydwaith Iechyd a Gyrfaoedd erbyn hyn – sy’n cael ei gadeirio ar y cyd gan AaGIC a Gofal Cymdeithasol Cymru i gryfhau ein perthynas waith ymhellach a datblygu dull gweithredu ar y cyd) hefyd yn gwbl ddwyieithog ac yn cynnig gwasanaeth cyfieithu ar y pryd yn y cyfarfodydd chwarterol. 

Ym mis Gorffennaf 2020, roedd tair rhaglen Ehangu Mynediad Llywodraeth Cymru (Profiad Gwaith Meddygon Teulu, Doctoriaid Yfory ac Ehangu Mynediad at Fferylliaeth) wedi symud i AaGIC ac yn rhan o gylch gwaith Gyrfaoedd ac Ehangu Mynediad. Cynhaliwyd cyfarfodydd gyda holl arweinwyr y rhaglen. Nid yw’n syndod bod Covid-19 wedi cael effaith aflonyddgar ond mae’n arwain ar ddeunyddiau/sesiynau sy’n cael eu harchwilio a’u darparu’n ddigidol. Dywedodd Doctoriaid Yfory fod hyn wedi cael effaith gadarnhaol o ran cyrraedd cynulleidfa ehangach ledled Cymru. 

Datblygu Arweinyddiaeth a Chynllunio Olyniaeth 
[image: Aspiration with solid fill]
Mae gan AaGIC nifer o gyflawniadau arwyddocaol ym meysydd olyniaeth ac arweinyddiaeth. Yn ystod 2020-21 bu i ni ddatblygu’r Egwyddorion Arweinyddiaeth Dosturiol ar gyfer Iechyd a Gofal Cymdeithasol yng Nghymru, sydd wedi’u hanelu at lywio ymddygiadau arwain ar draws y system. Mae arweinyddiaeth dosturiol yn seiliedig ar y gwerthoedd craidd sef tosturi, doethineb, dewrder, dyngarwch a chyfiawnder, sydd wedi’u nodi fel yr egwyddorion sy’n sail i gymdeithasau teg ac iach bob man. 

Bydd y gwaith o gymdeithasoli’r Egwyddorion Arweinyddiaeth Dosturiol yn cael ei gefnogi ymhellach gan amrywiaeth o adnoddau sydd wedi cael eu datblygu gyda’r Athro Michael West a’u creu gan arbenigwyr, gan gynnwys The Kings Fund. Mae deunydd darllen ar Arweinyddiaeth Dosturiol wedi cael ei ddatblygu ac mae’n cael ei hyrwyddo ar gwricwla israddedig ac ôl-raddedig ledled Cymru. Mae AaGIC hefyd wedi creu Hyrwyddwyr Arweinyddiaeth Dosturiol ar draws GIG Cymru er mwyn i Arweinyddiaeth Dosturiol gael ei modelu mewn uwch rolau arwain. 
Rydym wedi lansio ‘Gwella’, y porth arweinyddiaeth digidol, sy’n darparu deunyddiau, adnoddau a rhwydweithiau digidol dwyieithog, yn ogystal ag amrywiaeth ehangach o adnoddau ar Arweinyddiaeth Dosturiol. Mae deunydd Gwella hefyd ar gael fel adnoddau addysgu i sefydliadau eu hintegreiddio mewn rhaglenni arwain a rhaglenni rheoli Mae dull gweithredu cynhwysol wedi cael ei fabwysiadu wrth ddatblygu’r wefan er mwyn cyrraedd cynulleidfaoedd amrywiol a hyrwyddo tegwch o ran mynediad at gyfleoedd datblygu arweinyddiaeth. Mae porth arweinyddiaeth Gwella ar gael yn – https://nhswalesleadershipportal.heiw.wales  

Gwnaed cynnydd yn erbyn fframwaith cynllunio ar gyfer olyniaeth y GIG gyda ‘Talentbury’, gŵyl ar-lein 4 diwrnod uchelgeisiol o arwain, dysgu ac ymgysylltu ym mis Hydref 2020. Roedd hefyd yn gyfle i ddarpar swyddogion gweithredol ymgysylltu ag arbenigwyr o fri. 

Hefyd, ni oedd yn gyfrifol am arwain y gwaith o adolygu, gwella ac ail-lansio cynllun hyfforddi graddedigion GIG Cymru. Pwrpas y cynllun yw creu capasiti arwain amrywiol a darparu cyflenwad blynyddol o ddarpar arweinwyr i GIG Cymru a’r system ehangach. 

Datblygu Sefydliadol a Phobl 
[image: Cheers with solid fill]
Mae’r gwaith datblygu polisi wedi parhau ac yn ystod y flwyddyn gwnaethom gymeradwyo a gweithredu polisïau mewn cysylltiad â cham-drin domestig a lles meddyliol yn y gweithle, ac rydym hefyd wedi gwneud gwaith pellach yn Tŷ Dysgu i sicrhau bod yr adeilad yn galluogi pobl â gwahanol fathau o anghenion ac anableddau i weithio gyda ni ar sail gyfartal. 

Ochr yn ochr â datblygu polisïau, mae hyfforddi ein staff yn allweddol ac mae’n rhaid i staff ymgymryd â Hyfforddiant Cydraddoldeb gorfodol y GIG ‘Trin yn Deg’. Ar 31ain Mawrth 2020, roedd 79% o’n staff wedi cwblhau eu hyfforddiant gorfodol. 

Mae ein rhwydwaith Hyrwyddwyr Cynhwysiant wedi tyfu ac rydym wedi ymrwymo i barhau â’r dull gweithredu hwn drwy gydol 2021/22. Cyflawnodd yr Hyrwyddwyr amrywiaeth eang o weithgareddau dros y flwyddyn ddiwethaf, gan ddechrau â’r Wythnos Amrywiaeth a Chynhwysiant ym mis Ionawr 2020; Diwrnod Rhyngwladol Merched ym maes Gwyddoniaeth; Mis LGBT; Dydd Gŵyl Dewi; Diwrnod Rhyngwladol y Merched; dathlu EID; PRIDE; Prosiect Hanes Pobl Dduon; Wythnos Ymwybyddiaeth Trawsryweddol; Diwrnod Rhyngwladol y Dynion; Diwrnod Rhuban Gwyn; a Goleuo’n Biws ar gyfer Mis Anabledd ym mis Rhagfyr 2020.

Mae Fforwm Partneriaethau Lleol AaGIC yn darparu’r mecanwaith ffurfiol ar gyfer partneriaeth gymdeithasol yn AaGIC yn ogystal â bod yn gyfrwng ar gyfer ymgysylltu, ymgynghori, trafod a chyfathrebu rhwng undebau llafur a thîm rheoli AaGIC.  Yn ystod 2020/21 roedd y Fforwm Partneriaethau Lleol yn cyfarfod bob deufis ac yn canolbwyntio ar faterion strategol ac ymarferol, gan gynnwys diwylliant a datblygu sefydliadol, polisïau cyflogaeth, cydraddoldeb ac amrywiaeth, a lles staff.

Systemau digidol a gwybodaeth 

[bookmark: _Hlk50113690]Mae AaGIC yn cydnabod pwysigrwydd hygyrchedd Digidol a’r rôl hollbwysig mae ein Tîm Digidol yn ei chwarae. Hygyrchedd digidol yw pan fydd pawb yn gallu canfod, llywio, rhyngweithio a chyfathrebu â’r cynnwys sy’n cael ei ddarparu ar-lein neu drwy offer digidol, beth bynnag fo’u sgiliau gwybyddol ac echddygol.  Mae pob system newydd a adeiledir yn cydymffurfio ag egwyddorion defnyddiwr yn gyntaf a hygyrchedd a safonau’r Gymraeg.  Mae ein datganiadau hygyrchedd yn cael eu hadolygu’n flynyddol.

Rydym wedi ymrwymo i sicrhau bod gan bob platfform dysgu ddatganiad hygyrchedd priodol a bod comisiynu gwasanaethau’n cael ei wneud yn deg.
[image: Meditation with solid fill]
Llesiant

Gwnaethom barhau i flaenoriaethu lles staff a chyflymu ein camau gweithredu cenedlaethol a lleol mewn ymateb i’r pandemig byd-eang. Isod, ceir enghreifftiau o waith a wnaed gan y Rhwydwaith Iechyd a Lles dan arweiniad AaGIC yn ystod y cyfnod hwn. 

Rydym wedi cyfeirio ein staff at amrywiaeth o asiantaethau i gael gafael ar gymorth priodol.  Mae hyn yn cynnwys:

· Gwasanaeth estynedig Iechyd i Weithwyr Iechyd Proffesiynol 
· Cefnogaeth cam-drin domestig.
· Mynediad at Waith Dyfodol Abl ar gyfer adnoddau am ddim.
· Llinell gymorth y Samariaid – Iechyd a Gofal Cymdeithasol.
· Bwyta’n Iach wrth weithio gartref.
· Gofalu am eich lles corfforol wrth eich gweithfan gweithio gartref.

Rhoesom gyflwyniadau amrywiol i gydweithwyr mewn sesiynau cynefino corfforaethol, gweithdy cyfarwyddiaeth nyrsio a Bwrdd Cyhoeddus AaGIC.
 
Buom yn gweithio ochr yn ochr â chymdeithasau i ddatblygu adnoddau.  Mae’r rhain yn cynnwys:

· Rhaglen Ffit mewn 50 eiliad 
· Ffurfio partneriaeth â Salary Finance sy’n darparu addysg ariannol a benthyciadau a chynilion fforddiadwy.
· Hyrwyddo’r Gwasanaeth Cynghori ar Arian a Phensiynau sy’n darparu addysg ariannol a chyfeirio.
· Ffurfio partneriaeth â Silver Cloud, adnodd therapi ymddygiad gwybyddol ar-lein.
· Lansio safle mewnrwyd Cymuned ar-lein a oedd yn cynnwys sianeli Listening Ear a Cuppa Catchup.
· Cyflwyno Gweithdai Gwneud y Gorau o’ch Diwrnod.
· Gweithdai Blaenoriaeth i’ch Iechyd a’ch Lles ar gyfer 2021.
· Comisiynu Cwrs Byw drwy Ymwybyddiaeth Ofalgar.
 
Fel rhan o’n hymrwymiad i gefnogi cydweithwyr ar draws y GIG yng Nghymru, gwnaethom y canlynol:

· Templed Arolwg Asesu Anghenion Iechyd
· Cynnyrch wedi’u gwerthuso a’u diweddaru sy’n hybu iechyd a lles ledled Cymru, gan gynnwys adnoddau sy’n benodol i COVID-19: Mae ein Lles yn Bwysig a Mae Lles yn Bwysig i Reolwyr.
· Rhestr chwarae/gwefan sy’n rhoi adnodd digidol i GIG Cymru y gellir ei ddiweddaru’n barhaus, gan gyfeirio staff at wybodaeth am COVID-19 gyda sicrwydd ansawdd.
· Pecyn sleidiau PowerPoint i helpu i lywio drwy'r adnoddau sydd ar gael ar hyn o bryd.
· Templed Strategaeth COVID-19 Iechyd a Lles GIG Cymru.
· Cafwyd tair Cynhadledd Iechyd a Lles i gydweithwyr, y diweddaraf ar-lein ar lwyfan Gwella ar y cyd am y tro cyntaf gyda chydweithwyr Gofal Cymdeithasol.
· Cyflwyniadau i: Cynhadledd Cymdeithas Rheolwyr Cyllid Iechyd; Cyfarfod Grŵp Eco Cyrff Proffesiynol y DU; Cyfarfod Cadeiryddion; Cyfarfod Is-gadeiryddion; Cyfarfod Cyfarwyddwyr Nyrsio a Phrif Swyddogion Nyrsio; Digwyddiad y Sefydliad Rheolwyr Iechyd a Gofal Cymdeithasol; Cyfarfod y Gyfarwyddiaeth Nyrsio; Bwrdd Rhwydwaith Iechyd Meddwl; Archwiliad Bwrdd Cyhoeddus AaGIC Cymru, Digwyddiad Coleg Brenhinol y Meddygon.
· Tynnodd sylw at y gwaith iechyd a lles cenedlaethol i gefnogi staff yn ystod y pandemig i arddangos a rhannu rhywfaint o’r gwersi a ddysgwyd drwy ymgysylltu â chyrff yn y sector cyhoeddus. 
· Darparwyd llinell gymorth ddwyieithog benodol i Samariaid Cymru ar gyfer staff iechyd a chymdeithasol.
· Ymestynnwyd y ddarpariaeth Iechyd ar gyfer Gweithwyr Iechyd Proffesiynol i holl gydweithwyr y GIG.

Dros y flwyddyn, rydym wedi bod yn trafod â Chomisiynydd y Gymraeg ynghylch cyhoeddi Cynllun Iaith Gymraeg statudol – rydym yn gobeithio gallu gwneud hyn yn 2021-22.
 
Mae AaGIC yn dal i fanteisio’n helaeth ar wersi Cymraeg.  Ym mis Medi 2020, roedd y nifer hwn wedi codi i 42 o ddysgwyr cofrestredig. Mae hyn yn ychwanegol at nifer o gynlluniau “sgwrs Gymraeg” ar gyfer staff sydd wedi dechrau’n organig, a nifer o aelodau staff yn mynychu cyrsiau ar-lein dwys drwy’r Ganolfan Ddysgu Genedlaethol.
 
Parhaodd y galw am gyfieithiadau i gynyddu drwy gydol y flwyddyn. O gyfanswm o 1.1 miliwn o eiriau wedi’u cyfieithu yn 2019-20, cododd y galw i 2.9 miliwn yn 2020-21. Roedd hyn yn dal i gynyddu yn ystod misoedd olaf y flwyddyn. Dyma’r dangosydd mwyaf dibynadwy sydd gennym o gydymffurfio â rheoliadau.  Mae pob gair a gyfieithir yn golygu bod ein myfyrwyr a’n rhanddeiliaid yn gallu astudio a chyfathrebu yn yr iaith o’u dewis. Yn ystod y flwyddyn, llwyddwyd i recriwtio Rheolwr Cyfieithu, a hefyd ymunodd tri chyfieithydd arall (gan gynnwys Prentis) â’r tîm Cyfieithu.
 
Trefnwyd digwyddiad staff poblogaidd iawn gennym, gyda dros 160 o gydweithwyr yn bresennol, lle buom yn edrych ar wahanol agweddau ar fywyd yng Nghymru yn ogystal â sut mae’r Gymraeg wedi effeithio’n gadarnhaol ar fywydau pobl. Sicrhaodd nifer o siaradwyr gwadd bod y diwrnod yn hyd yn oed yn fwy perthnasol gyda’u hanesion am weithio, dysgu a byw drwy gyfrwng y Gymraeg.
 
Fe wnaethom hefyd drefnu nifer o sesiynau canu Cymraeg ar-lein sy’n dod yn fwyfwy poblogaidd ar gyfer staff a theuluoedd, lle cafodd hen ffefrynnau o ddyddiau ysgol llawer o bobl eu clywed eto!

Adran 11: Mesurau Achredu Allanol

Rydym yn parhau i ymgysylltu â phartneriaid allanol i ddarparu adolygiad diduedd o’n polisïau a’n harferion i sicrhau eu bod yn cyd-fynd â safonau cenedlaethol mewn cysylltiad â chydraddoldeb, amrywiaeth a chynhwysiant. 

Adran 12: I Gloi - AaGIC yn edrych i’r dyfodol 

Rydym yn teimlo ein bod wedi gwneud cynnydd cyson dros y flwyddyn ddiwethaf yn ystod cyfnod heriol yn ystod y pandemig.  Rydym wedi mabwysiadu dull cydweithredol a chydgynhyrchiol o ymdrin â’n gwaith cynhwysiant, sy’n cael ei ddangos drwy lansio ein Cynllun Cydraddoldeb Strategol 2020-2024.

Bydd AaGIC yn parhau i wreiddio cydraddoldeb yn ein cynlluniau a’n busnes bob dydd, er mwyn sicrhau ein bod yn ystyried ac yn monitro effeithiau a chanlyniadau ein gwaith yn briodol, ar bobl gyda nodweddion gwarchodedig. 


Mawrth 2022

Atodiad 1 - Data Cydraddoldeb Gweithlu AaGIC

Diben yr adran hon o’r adroddiad yw dangos sut rydym yn gweithio tuag at gyflawni ein dyletswyddau cyffredinol a phenodol fel y’u diffinnir yn nyletswydd cydraddoldeb y sector cyhoeddus (2011). Mae’n crynhoi’r data cydraddoldeb, cyflogaeth a hyfforddiant (gwybodaeth) sydd gennym am staff, ar gyfer y cyfnod rhwng 1 Ebrill 2020 a 31 Mawrth 2021. 

Heriau wrth gasglu Gwybodaeth
Dylid nodi bod y data isod am y gweithlu sydd wedi’i rannu’n nodweddion gwarchodedig yn dod yn uniongyrchol drwy’r Cofnod Gwasanaeth Electronig (ESR) ac, o’r herwydd, mae’n defnyddio’r un iaith a’r un categorïau. Mae’r wybodaeth hon yn dibynnu ar staff gwirfoddol yn adrodd am hynny eu hunain drwy ESR.  Mae’n deg dweud nad yw’r wybodaeth hon yn gynhwysfawr, fel sy’n amlwg o nifer y meysydd a nodwyd fel rhai amhenodol. Hefyd, o ystyried y niferoedd isel lle mae’r ffigurau’n is na 11, mae * wedi cael ei roi yn lle’r rhifau er mwyn gwarchod preifatrwydd unigolion.

Fel rhan o’n hymrwymiad parhaus i ddatblygu cydraddoldeb yn AaGIC, rydym wedi gosod camau gweithredu clir yn ein Cynllun Cydraddoldeb Strategol 2020 2024 i hyfforddi rheolwyr a chynyddu hyder staff drwy godi ymwybyddiaeth o bwysigrwydd casglu’r wybodaeth hon.

Ein Gweithlu

Rhywedd 
(Mae’r adroddiad ar gyflogau mewn perthynas â rhywedd mewn adroddiad ar wahân)

	Merched
	310

	Dynion
	143

	Cyfanswm
	453



Oedran
	<=20 Oed
	*

	21-25
	15

	26-30
	29

	31-35
	27

	36-40
	58

	41-45
	68

	46-50
	78

	51-55
	71

	56-60
	61

	61-65
	32

	66-70
	12

	<=71 Oed
	*

	Cyfanswm
	453



Anabledd
	Na
	228

	Heb Ddatgan
	*

	Mae’n well gen i beidio ag ateb
	*

	Amhenodol
	201

	Oes
	20

	Cyfanswm
	453



Ethnigrwydd
	A Gwyn – Prydeinig
	200

	C Gwyn – unrhyw gefndir gwyn arall
	*

	CA Gwyn Seisnig
	*

	CC Gwyn Cymreig
	23

	D Cymysg - Gwyn a Du Caribïaidd
	*

	E Cymysg - Gwyn a Du Affricanaidd
	*

	H Asiaidd neu Asiaidd Prydeinig – Indiaidd
	*

	R Tsieineaidd
	*

	Amhenodol
	210

	LB Asiaidd Punjabi
	*

	Cyfanswm
	453



Crefydd a Chred
	Anffyddiwr
	56

	Bwdhaeth
	*

	Cristnogaeth
	128

	Hindŵaeth
	*

	Nid wyf yn dymuno datgelu fy nghrefydd/cred
	46

	Jainiaeth
	*

	Arall
	19

	Amhenodol
	196

	Cyfanswm
	453



Cyfeiriadedd Rhywiol
	Deurywiol
	*

	Hoyw neu Lesbiaidd
	*

	Heterorywiol
	233

	Heb ei nodi (gofynnwyd i’r person ond gwrthododd ddarparu ymateb)
	13

	Ddim yn siŵr
	*

	Amhenodol
	193

	Cyfanswm
	453




Priodas a Phartneriaeth Sifil
	Partneriaeth Sifil
	*

	Wedi ysgaru
	15

	Wedi Gwahanu yn Gyfreithiol
	*

	Priod
	170

	Sengl
	75

	Anhysbys
	11

	Yn weddw
	*

	(Gwag)
	174

	Cyfanswm
	453



Beichiogrwydd a Mamolaeth
Rhwng 1 Ebrill 2020 a 31 Mawrth 2021 aeth 3 aelod o staff ar Absenoldeb Mamolaeth, sy’n gyfystyr â 0.6% o’r gweithlu.

Wrth ddadansoddi data ein gweithlu, mae’n amlwg bod angen i ni gymryd y camau canlynol y byddwn yn rhoi sylw iddynt yn ein Cynllun Cydraddoldeb Strategol. Mae’r rhain yn cynnwys: 

· [bookmark: _Hlk66865991]cynnal archwiliad llawn o’n prosesau a’n gweithdrefnau recriwtio, dethol a chadw er mwyn deall yn iawn y rhwystrau posibl i ddenu, recriwtio a chadw staff o gefndiroedd amrywiol.
· sicrhau bod y ffordd rydym yn recriwtio staff yn gwbl hygyrch, yn hyblyg ac yn gynhwysol a’n bod yn hysbysebu swyddi mewn ffordd sy’n denu talent amrywiol; 
· creu cyfleoedd ar gyfer prentisiaethau i bobl â nodweddion gwarchodedig.
· ymgymryd â gwaith sy’n cynyddu hyder staff i gwblhau data cydraddoldeb.
· parhau i ddatblygu gweithle cynhwysol. 

Mae AaGIC hefyd wedi darparu cymorth i les staff yn ystod y cyfnod anodd yn ystod y pandemig, ac yn parhau i wneud hynny. Ym mis Mawrth 2020, caewyd swyddfeydd AaGIC ac roedd yn rhaid i staff addasu’n gyflym i weithio gartref. 

I gefnogi staff, roedd ganddynt ganiatâd i fynd â chyfarpar TG adref. Datblygodd trefniadau cyfathrebu AaGIC yn gyflym i adlewyrchu anghenion gweithio gartref ac i wneud yn siŵr bod staff yn cadw mewn cysylltiad. Mae hyn wedi cynnwys diweddariad ysgrifenedig bob wythnos gan y Prif Weithredwr a’r Dirprwy Brif Weithredwr, fforymau agored i staff ar-lein unwaith bob pythefnos, ac arolygon lles i staff. Mae amryw o rwydweithiau staff ar draws y sefydliad wedi datblygu ffyrdd arloesol o gefnogi ei gilydd; gan gynnwys Paned a Sgwrs (Cuppa Catchup) – sgwrs ar-lein ddyddiol dros baned i gwrdd a siarad am unrhyw beth dan haul.


Denu, Recriwtio a Dethol
Rydym yn defnyddio amrywiaeth o ddulliau i hysbysebu ein swyddi gwag ac yn defnyddio proses recriwtio yn seiliedig ar werthoedd ar draws pob maes, wedi’u cefnogi gan hyfforddiant priodol i reolwyr, gan gynnwys ar ragfarn ddiarwybod. 

Rydym yn gwybod bod tua 80% o’n gweithlu yn y dyfodol gyda ni heddiw yn barod. A ninnau yn sefydliad â phrif bwrpas o ddatblygu’r gweithlu presennol a gweithlu’r dyfodol i GIG Cymru, mae’n hollbwysig bod ein staff ein hunain yn meddu ar brofiad ardderchog yn y maes hwn. Mae ein polisi a’n gweithdrefn PADR yn allweddol i hyn. 

Yn ystod yr adolygiad mae gan staff y cyfle i drafod eu cynnydd yn erbyn eu hamcanion y cytunwyd arnynt â’u rheolwr llinell, i ddatblygu amcanion parhaus, ac i greu a chytuno ar gynllun datblygu personol er mwyn galluogi datblygiad personol a phroffesiynol parhaus. Rydym yn dal yn gweithio’n galed gyda’n rheolwyr i sicrhau bod yr adolygiadau’n cael eu cwblhau a’u cofnodi er mwyn cyrraedd y targed disgwyliedig, 85%. Ein perfformiad ar hyn o bryd yw 61.8%. 

Rhaid i’n holl staff gwblhau hyfforddiant statudol a gorfodol Cymru gyfan yn unol ag Ymddiriedolaethau a Byrddau Iechyd GIG Cymru. Rydym wedi gweithio’n galed â rheolwyr i sicrhau ein bod yn cyrraedd cyfradd darged perfformiad haen un, 85%, cyn gynted ag y bo modd. Ein perfformiad ar hyn o bryd yw 78.9%.

Mae AaGIC wedi ymrwymo i sicrhau bod gennym broses recriwtio a dethol ddibynadwy, sy’n delio â cheisiadau’n deg ac yn gyson yn unol â gofynion statudol a gofynion GIG Cymru a chanllawiau arfer da. 

Nid ydym wedi cael unrhyw achosion anghydfod neu ddisgyblaeth yn ystod y flwyddyn, sy’n dangos lefel uchel o ymgysylltu â’n gweithlu. Hefyd, roedd gan AaGIC y gyfradd ymateb uchaf i’r Arolwg Staff yn 2021, sef 53% o’i gymharu â chyfartaledd cenedlaethol o 19%. 81% oedd y sgôr ymgysylltu cyffredinol, sy’n uwch na’r cyfartaledd cenedlaethol (75%) ac yn dangos lefelau ymgysylltu uchel iawn ein staff.

Cyfradd trosiant treigl 12 mis AaGIC ar gyfer y cyfnod hyd mis Mawrth 2021 oedd 7.6%. Mae hyn yn dal yn gymharol isel ond ar lefel sy’n dal yn ddigon iach i barhau i gefnogi parhad busnes a chof sefydliadol, gan gyflwyno ffyrdd newydd o feddwl a syniadau newydd ar yr un pryd.

Caffael 
Mae caffael (prynu nwyddau a gwasanaethau) yn ddyletswydd benodol i Gymru. Mae gennym gontractau gyda sefydliadau yn y sectorau cyhoeddus, preifat a gwirfoddol i ddarparu gwaith, nwyddau a gwasanaethau i ni. Bydd rhai o’r contractau hyn yn fwy perthnasol i gydraddoldeb nag eraill.

